Nafarroako Parlamentuko Mahaiak, 2013ko urriaren 21ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Patxi Leuza García jaunak aurkeztutako galdera, Nafarroako Zainketa Aringarrien Etxez Etxeko Laguntza Taldeari eta talde horrek eginiko jardunari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

Iruñean, 2013ko urriaren 21ean

Lehendakaria: Alberto Catalán Higueras

GALDERAREN TESTUA

Atxiki gabeko foru parlamentari Patxi Leuza Garcíak, Legebiltzarreko Erregelamenduan ezarritakoaren babesean, ondoko galdera aurkeztu du, Nafarroako Gobernuko Gizarte Politiketako Departamentuak idatziz erantzun dezan:

Nafarroako Zainketa Aringarrien Etxez Etxeko Laguntza Taldeari eta talde horrek aurtengo uztailaren 1etik abuztuaren 15era bitarte eginiko jardunari buruz 2013ko abuztuaren 19an egindako informazio-eskaerari erantzunez Nafarroako Gobernuko Osasun Departamentuak igorritako informazioa dela-eta, ondokoa jakin nahi dut:

• Baldin eta, jaso dugun informazioaren arabera, Zainketa Aringarrien Etxez Etxeko Laguntza Taldea etxeko laguntzako bost sendagilek eta hiru erizainek osatzen badute, nola izan liteke sendagile bakar batek lan egin izana bertan uztailaren 1etik abuztuaren 15era bitarteko aste batez?

• Zerk eragin zuen langileei dagokienez gutxieneko egoera hori gertatzea?

• Sendagile-gabezia larri hori, ezin zaie inolaz ere egotzi langileen arloko baliabide-murrizketei eta langileak ordezteko kontratazioak ez egiteari?

• Departamentuaren ustez, behar bezala betetzen dira Zainketa Aringarrien Etxez Etxeko Laguntza Taldeko langile-beharrizanak? Departamentuak ez du uste langile-murrizketa honek kalte zuzen eta larria dakarkiola gaixoentzako eta haien senitartekoentzako laguntzaren kalitateari?

• Zer osasun-barruti artatu zuen sendagile horrek Zainketa Aringarrien Etxez Etxeko Laguntza Taldeko sendagile bakarra izan zen bitartean? Nafarroa osoa ala barruti jakin bat?

Kontseilariak igorritako datuak aztertuta ikusi dugu Villafrancan bi izan zirela programa horretako gaixo berriak, baina Zainketa Aringarrien Etxez Etxeko Laguntza Taldeak haietako bakar bati egin zion bisita. Izan ere, beste gaixoa uztailaren 27an hil zen, talde horretako inoren bisita jaso gabe, nahiz eta kasuko osasun etxeak eskaria egin zuen hamar egun lehenago, uztailaren 18an.

• Osasun Departamentuak izan al du gertakari horren berri? Departamentuak zer balorazio egin du horri buruz?

• Zainketa Aringarrien Etxez Etxeko Laguntza Taldeak zenbat egun behar ditu, batez beste, gaixo bati bisita egiteko, kasuko osasun etxeak zerbitzua eskatzen duenetik?

• Azkenik, Departamentuak zer neurri hartuko ditu etxeko zainketa aringarriak behar dituzten gaixoek eta haien senitartekoek laguntza duina izan dezaten urteko egun guztietan, gaixo horien bizitzaren amaieran?

Iruñean, 2013ko urriaren 16an

Foru parlamentaria: Patxi Leuza García

